Nafarroako Parlamentuko Mahaiak, 2013ko azaroaren 4an egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dion legegintzarako ekimena erabiliz, Manu Ayerdi Olaizola eta Patxi Leuza García jaunek Kontratu Publikoei buruzko ekainaren 9ko 6/2006 Foru Legea aldatzen duen Foru Lege proposamena aurkeztu dute.

Hori horrela, Legebiltzarreko Erregelamenduko 148. artikuluan ezarritakoarekin bat, Eledunen Batzarrari entzun ondoren, hona

ERABAKIA:

1. Agintzea Nafarroako Parlamentuko Aldizkari Ofizialean argitara dadin Kontratu Publikoei buruzko ekainaren 9ko 6/2006 Foru Legea aldatzen duen Foru Lege proposamena.

2. Foru lege proposamen hori Nafarroako Gobernuari igortzea, Erregelamenduko 148. artikuluan ezarritako ondorioetarako.

Iruñean, 2013ko azaroaren 4an

Lehendakaria: Alberto Catalán Higueras

Kontratu Publikoei buruzko ekainaren 9ko 6/2006 Foru Legea aldatzen duen Foru Lege proposamena

Zioen azalpena

6/2006 Foru Legeak modu integralean arautzen du kontratazio publikoa Nafarroan. Esleipen-prozedurak dira sistemaren giltzarrietako bat.

50. artikuluan ezartzen da zer lau prozedura erabil daitezkeen –prozedura irekia, murriztua, negoziatua eta lehia-elkarrizketa–, eta, era berean, xedatzen da kontratazio organoek prozedura irekiak zein murriztuak erabili ahal izanen dituztela.

Halaber, artikulu horretan adierazten da gainerako prozedurak –prozedura negoziatua, bai publizitatearekin egiten dena bai gabekoa, eta lehia-elkarrizketa– legean bertan berariaz adierazitako kasuetan soilik erabili ahal izanen direla.

Alabaina, Kontratuen Erregistro Publikoaren datuen arabera –erregistro hori Kontratazio Publikorako Batzordearen menpe dago–, kontratazio-prozedura erabiliena, alde handiz, publizitaterik gabeko prozedura negoziatua izan da. Kontratu guztien % 60 baino gehiago egin ziren prozedura horren bidez, eta kontratuok guztira kontratatutako zenbatekoaren % 17 baino gehiago egin zuten. Ondorioa da prozedura hori gehiegi erabiltzen dela, eta hori ez dela nahi dena eta bilatzen dena; izan ere, gardentasun-falta dakar horrek, eta gardentasuna da Europar Batasunaren legediaren printzipio inspiratzaileetako bat.

Prozedura negoziatua, 2.1 artikuluaren a), b), c) eta d) letretan zehaztutako pertsona eta entitateei dagokienez, Legearen 70. artikulutik 73. artikulura bitartekoetan dago araututa. Zehazki, Europar Batasunean publizitaterik ez duen prozedura negoziatua zein kasutan aplika daitekeen 73. artikuluan ezartzen da. Beste kasu espezifikoago batzuekin batera, xedatzen da ezen Europar Batasunean publizitaterik ez duen prozedura negoziatura jotzen ahalko dela kontratuaren balio zenbatetsia, obra kontratuetan, gehienez 750.000 eurokoa bada, BEZa aparte; laguntza kontratuetan, balio zenbatetsia, BEZa aparte, gehienez 90.000 eurokoa bada; eta, hornidura kontratuetan, kontratuaren balio zenbatetsia, BEZa aparte, gehienez 90.000 eurokoa ere bada. 

Arrazoizkoa dirudi, beraz, gehienezko zenbateko horiek berraztertu eta jaistea. Foru lege proposamenak muga estuagoak planteatzen ditu.

Bestalde, prozedura negoziatua, 2.1 artikuluaren e) eta f) letretan zehaztutako pertsona eta entitateei dagokienez, 191. artikulutik 193. artikulura bitartekoetan dago araututa. Zehazki, 193. artikuluan, Europar Batasunean publizitaterik ez duen prozedura negoziatua arautzen da. Deigarria gertatzen da indarrean den araudian tarte handiagoa uztea pertsona eta entitate horiei 73. artikulua aplikatzen zaienei baino. Horregatik, lege proposamenak planteatzen du 193.1 artikulua aldatzea, halako moduz non, zuzenean 73. artikulua aplikatuko dela esanda, kontratuak kasu beretan esleitzen ahalko diren Europar Batasunean publizitaterik ez duen prozedura negoziatuaren bidez.

Azkenik, 89. artikuluan, Europar Batasuneko atalasetik beherako kontratuetarako publizitate arauak ezartzen dira. Artikulu horren 3. idatz-zatian, honakoa esaten da: “prozedura negoziatua Nafarroako Kontratazioaren Atarian edo eguneroko prentsan iragartzen ahalko da”. Alegia, prozedura negoziatu baten bidezko lizitazio bat iragarri ala ez entitate kontratatzailearen esku gelditzen da. Adierazi den bezala, eta 73. artikuluan ezartzen den moduan, hainbat kasutan aplikatzen ahal da prozedura negoziatua, baina bai dirudi arrazoizkoa horietako batzuetan nahitaezkoa izatea prozedura horren existentzia iragartzea. Lege proposamenak planteatzen duena da prozedurek publizitatea izan dezatela baldin eta prozedura negoziatua hautatzeko arrazoi bakarra izan bada zenbatetsitako balioa, eta bakarrik zenbateko jakin batzuk gainditzen badira. Halaber, 24. artikuluan aldaketatxo bat ere sartzen du, ekiditeko ezen, hornidura edo laguntza kontratu aldizkakoetan edo epe jakinean berritu behar direnetan, aukeratu dadila kontratuaren balio zenbatetsia kalkulatzeko metodotzat publizitatea egiteko betebeharra saihestea helburu izanen duen bat.

Artikulu bakarra. Kontratu Publikoei buruzko ekainaren 9ko 6/2006 Foru Legea aldatzea.

Kontratu Publikoei buruzko ekainaren 9ko 6/2006 Foru Legeari aldaketa hauek egiten zaizkio:

Bat. 24.8. artikuluaren amaieran lerrokada bat gehitzen da; honakoa:

“Era berean, kontratuaren balio zenbatetsia kalkulatzeko metodoa ezin izanen da aukeratu 89.3 artikuluan jasotako publizitate-betebeharrak saihesteko asmoarekin”.

Bi. 73.2.c) artikulua aldatzen da, eta honela geldituko da:

“c) Balio zenbatetsia, BEZa aparte, gehienez 600.000 eurokoa duten kontratuetan. Balio zenbatetsia, BEZa aparte, 40.000 eurotik gorakoa ez bada, izapide hauek bakarrik egin beharko dira: aurretiaz kreditua erreserbatzea, aplikatu beharreko aurrekontu legeen arabera, eta faktura aurkeztea. BEZa aparte 3.000 eurotik beherako balioa duten kontratuetan, faktura aurkeztea besterik ez da eskatuko”.

Hiru. 73.3.d) artikulua aldatzen da, eta honela geldituko da:

“d) Balio zenbatetsia, BEZa aparte, gehienez 75.000 eurokoa duten kontratuetan. Balio zenbatetsia, BEZa aparte, 15.000 eurotik gorakoa ez bada, izapide hauek bakarrik egin beharko dira: aurretiaz kreditua erreserbatzea, aplikatu beharreko aurrekontu legeen arabera, eta faktura aurkeztea. BEZa aparte 3.000 eurotik beherako balioa duten kontratuetan, faktura aurkeztea besterik ez da eskatuko”.

Lau. 73.4.e) artikulua aldatzen da, eta honela geldituko da:

“e) Balio zenbatetsia, BEZa aparte, gehienez 75.000 eurokoa duten kontratuetan. Balio zenbatetsia, BEZa aparte, 15.000 eurotik gorakoa ez bada, izapide hauek bakarrik egin beharko dira: aurretiaz kreditua erreserbatzea, aplikatu beharreko aurrekontu legeen arabera, eta faktura aurkeztea. BEZa aparte 3.000 eurotik beherako balioa duten kontratuetan, faktura aurkeztea besterik ez da eskatuko”.

Bost. 89.3 artikulua aldatzen da, eta honela geldituko da:

“3. Prozedura negoziatua Nafarroako Kontratazioaren Atarian edo eguneroko prentsa idatzian iragartzen ahalko da, eskaintza aurkezteko informazioa zein helbidetan jaso daitekeen adierazita. Iragarki horrek ez du prozeduraren funtsa hutsalduko. Hala ere, 73.2.c), 73.3.d) eta 73.4.e) artikuluetan jasotako kasuetan, kontratuaren balio zenbatetsiak gainditzen baditu, hurrenez hurren, 500.000 euro, 60.000 euro eta 60.000 euroko kopuruak, BEZa aparte betiere, nahitaezkoa izanen da Nafarroako Kontratazioaren Atarian edo eguneroko prentsa idatzian iragartzea”.

Sei. 193.1 artikulua aldatzen da, eta honela geldituko da:

“1. Europar Batasunean publizitaterik ez duen prozedura negoziatua erabiliko da 73. artikuluan adierazitako kasuetan”.

Xedapen iragankor bakarra. Hasitako prozeduren tramitazioa.

Foru lege honek indarra hartu aurretik hasitako prozeduren tramitazioak aurreko legeriarekin jarraituko du.

Azken xedapen bakarra. Indarra hartzea.

Foru lege honek Nafarroako Aldizkari Ofizialean argitaratu eta biharamunean hartuko du indarra.

